
PREŻENTAZZJONI MILL-GVERNATUR TAL-BANK ĊENTRALI TA’ MALTA DWAR L-AĦĦAR ŻVILUPPI EKONOMIĊI, IL-PROSPETTI TA’ MALTA U L-AĦĦAR ŻVILUPPI FIS-SETTUR BANKARJU

IĊ-CHAIRPERSON (Onor. Emmanuel Mallia): Nixtieq nirringrazzja lilek Dr Vella u lit-tim tiegħek talli attendejtu għal din il-laqgħa. Sfortunament qabel din il-laqgħa kellna mpenn ieħor u b’hekk kellna niġu ftit tard hawnhekk. Issa għandna wkoll vot fil-Kamra u għalhekk irridu nkunu konċiżi kemm nistgħu. Għaldaqstant nistieden mill-ewwel lill-Gvernatur tal-Bank Ċentrali sabiex jagħtina l-preżentazzjoni tiegħu fuq dan is-suġġett li se niddiskutu llum.

DR MARIO VELLA (Gvernatur tal-Bank Ċentrali): Il-preżentazzjoni tagħna hija maqsuma f’żewġ partijiet; il-parti dwar l-andament tal-ekonomija u l-parti dwar is-settur bankarju. Prattikament huwa impossibbli li nagħmlu preżentazzjoni sħiħa għax nispiċċaw lanqas ikollna ċans għall-mistoqsijiet. Għalhekk xħin tridu waqqfuni u staqsuni ħalli nispjegalkom aktar. Miegħi għandi ż-żewġ Deputati Gvernaturi, is-Sur Sandro Demarco on Monetary Policy u s-Sur Oliver Bonello on Financial Stability, jiġifieri bejnietna nistgħu nwieġbu prattikament fuq kollox. Without any further ado fuq l-ewwel waħda naħseb li l-affarijiet huma ovvji. Qegħdin f’perjodu ta’ tkabbir ekonomiku, fejn kif qed taraw il-GDP kiber b’1.8% fl-2016. Dan kien marġinalment inqas mill-2015, fejn f’dik is-sena partikolari t-tkabbir kien ta’ 2.1%. Fl-ewwel disa’ xhur tal-2017 il-GDP kiber b’2.3% meta mqabbel mal-istess perjodu tas-sena ta’ qabel. Hemm differenzi sostanzjali minn pajjiżi diversi taż-żona ewro u kien ikun interessanti li naraw ftit min huma l-peers tagħna imma m’għandniex ħin. 

It-tbassir tal-broad micro economic projections exercise tal-ECD jindika li fl-2017 se jkun ta’ 2.3%. L-inflazzjoni, dejjem fuq il-livell taż-żona ewro, ikkalkulata bl-HICP, żdiedet b’1.5% fuq Novembru. Hawnhekk qed nitkellmu fuq iż-żona ewro. Issa mbagħad inqabblu ma’ ta’ Malta. Din iż-żieda fl-inflazzjoni tirrifletti ż-żieda fuq il-prezzijiet taż-żejt ikkalkolati fuq il-Brent crude. L-indiċi ta’ inflazzjoni mingħajr enerġija kien modest u stabbli. Fil-fatt dan kien 1.2%. X’kienu l-fatturi li kkontrollaw l-inflazzjoni fiż-żona ewro? Żgur li hemm iktar kompetizzjoni u hemm żieda kontenuta ferm fil-labour costs. Wisq probabli dan jirrifletti l-collective agreements li saru f’pajjiżi Ewropej f’setturi varji li kienu indexed mar-rati tal-inflazzjoni li kienet baxxa. Dan ifisser ukoll li malli dawn jagħlqu jista’ jkollok surge.   

Issa ngħaddu għal Malta. Din il-grafika li qed taraw tispjega b’mod ċar. Mela t-tkabbir tal-GDP reali bħala medja kien ta’ 7.2% fl-ewwel disa’ xhur ta’ din is-sena. U dan prinċipalment kien minħabba n-net exports. Is-servizzi komplew ikunu l-lokomottiva ewlenija tal-ekonomija tal-Gross Value Added. L-ikbar kontribut kien fis-setturi li għandhom kontenut kbir ta’ dak li ngħidulhom professional & scientific activities, arts and entertainment, li huwa mod ieħor ta’ iGaming, kif ukoll il-wholesale and retail sector. Manufacturing and financial sectors taw ukoll kontribut, li fil-każ tal-manufacturing aktar milli wieħed kien qed jistenna imma fuq livell inqas mis-setturi li semmejna s’issa. 

Din il-grafika hija ċara ħafna; il-linja l-blu turi l-livell tal-qgħad fuq il-livell Ewropew kollu u mhux fuq taż-żone ewro biss filwaqt li l-linja l-ħamra turi l-livell tal-qgħad f’Malta, li beda fuq livell baxx u baqa’ niżel ferm inqas. Hija relattivament paralella però in absolute terms tagħna aħjar. Issa se naraw l-istess ħaġa imma se narawha settur settur u se nħarsu lejn l-irwol tal-ħaddiema barranin. Dan is-suġġett jimmerita diskussjoni għalih. Kif qed taraw il-gainfully occupied żdiedu b’mod sostanzjali. Inċidentalment ilbieraħ ippubblikajna l-aħħar update tagħna u din tistgħu ssibuha onlajn imma ġibnielkom ukoll ftit kopji ħalli tkunu tistgħu tidħlu f’aktar dettall. 

Jekk inħarsu - però mhux qiegħda hemm - lejn tabella sempliċi ħafna dwar in-nazzjonalità tal-gainfully employed u nqabblu ta’ April 2017 mas-sena ta’ qabel, jiġifieri ma’ April 2016, naraw li t-total ta’ impjegati barranin żdied b’9,300 bejn wieħed u ieħor. L-ikbar numru ta’ barranin kien ta’ 6,380 u żgur li dan in-numru ma jeżawrixxix id-domanda li hemm bżonn għall-ħaddiema barranin. The situation is very tight u din tagħti kulur lil ħafna affarijiet li se nsemmu, fosthom dwar il-kwestjoni tal-proprjetà u fuq jekk għandniex bubble jew le fuq din il-kwestjoni. Jekk id-domanda tibqa’ fuq dan il-livell ... u sakemm jiġri hekk ma jkunx hemm bubble. Il-problema hi x’jiġri jekk id-domanda tonqos, tispiċċa jew agħar minn hekk jekk tmur lura? 

Fuq il-bilanċ tal-Gvern u d-debitu, jekk inpoġġuha f’kontest Ewropew naraw li dawk huma bejn wieħed u ieħor il-comparisons li joħorġu. Malta qiegħda bejn wieħed u ieħor viċin l-Olanda u ftit inqas mill-Ġermanja. Issa hawnhekk qegħdin nitkellmu on a relative basis. Ir-ratios li hawn imniżżlin hawnhekk huma l-balance to GDP ratio. Kif nafu fuq il-livell taż-żona ewro l-kwestjoni tal-inflazzjoni hija importanti ħafna għax din hija qisha l-joker fil-mazz tal-karti. L-inflazzjoni m’għolietx kemm kienet mistennija li togħla bil-policy akkumulattiva tal-ECB u għalhekk id-dubju fuq jekk il-miżuri li ddaħħlu ffunzjonawx jew le baqa’ hemm! 

Naħseb il-fatti juru li ffunzjonaw però minħabba li kien hemm dik il-kondizzjoni li l-inflazzjoni trid iġġib ruħha b’ċertu mod, u allura biddlu daqsxejn ir-rotta, għad hemm id-dubju meta dan jista’ isir. Imma huwa ovvju li se jsir jekk kollox jibqa’ kif inhu u ma jkun hemm l-ebda katastrofi, xi ħaġa li ġeopolitikament mhux qed nistennew. Hemmhekk għandkom sena b’sena, xahar b’xahar l-andament tal-inflazzjoni. Hawnhekk qed nirriferi għall-HICP fejn għandek il-kuluri differenti li jirreferu għas-setturi varji. Mela minkejja li għandna oxxilazzjonijiet minn xahar għal ieħor u minn sena għal oħra, m’hemm l-ebda surge drammatika. Hemmhekk wieħed jistaqsi jekk il-politika ta’ interessi baxxi u other accumulative measures tinbidilx. U meta tinbidel? Meta jkollna a dramatic surge? Ħadd mhu qed jistenna xi ħaġa simili u naħseb li l-maġġoranza tal-osservaturi qed jistennew li l-affarijiet ikomplu għaddejjin fuq dan il-livell kajman for a while. Għal Malta din għandha implikazzjonijiet fuq il-banek tagħna għax sa ċertu punt aħna kellna nieħdu l-mediċina meta ma kellniex għalfejn neħduha. Kważi kważi aħna għandna eċċess ta’ mediċina. 

Il-current account surplus qed jitwessa’. Fuq bażi kumulattiva ta’ erba’ quarters is-surplus fuq il-kont kurrenti laħaq il-11.9% tal-GDP fit-tielet kwart ta’ din is-sena. Dan ifisser aktar minn ħames punti perċentwali minn dak miksub fl-2016. Il-mutur prinċipali huwa s-settur tas-servizzi, speċjalment dħul nett mir-remote gaming, servizzi professjonali, safar u trasport. Inkoraġġanti li d-deficit tal-merchandise trades niżel għal 15.9% tal-GDP anke jekk huwa dovut prinċipalment minħabba li l-esportazzjoni naqset. Li l-importazzjoni qiegħda tkompli tonqos – u dan se jkompli ftit ieħor qabel ma jissettilja – huwa suġġett fl-opinjoni tiegħi li jkun interessanti li wieħed jiddiskutih. 

IĊ-CHAIRPERSON: Din mhijiex l-unika laqgħa li se jkollna magħkom. 

DR MARIO VELLA: Li jiġri hu li sakemm nerġgħu niltaqgħu l-fatti jkunu nbidlu u jkunu differenti. Tajjeb ngħidu wkoll li fuq il-website tagħna perjodikament jittella’ materjal fuq dan is-suġġett u allura wieħed m’hemmx għalfejn joqgħod jistenna li nerġgħu niltaqgħu. Interessanti wkoll li r-ripatriazzjoni tal-profitti li tistenna f’ċirkostanzi bħal dawn tkompli trażżan kemmxejn it-titjib fis-surplus fuq il-kont kurrenti. Din hija diskussjoni interessanti u tajjeb li wieħed jagħmilha għax tkun edukattiva għall-pubbliku inġenerali. 

Skont l-aħħar projections tal-bank tagħna - il-cutoff tad-data tagħna f’dan il-każ hija t-30 ta’ Novembru – l-GDP mistenni li jaċċellera minn 5.5% fl-2016 għal 6% fl-2017. Imbagħad jibda jistrieħ fuq livelli ta’ 5.6% fl-2018, 4.5% fl-2019 u 4% fl-2020. This is no mean feat jekk tikkonsidra li kull sena qed tibda minn bażi dejjem għolja. Fil-fatt qisek qed titla’ muntanja u meta tasal qrib il-quċċata ssib li fadallek xi tliet kilometri oħra x’titla’. L-esportazzjoni turi b’mod ċar li kienet il-lokomottiva fl-2017, speċjalment is-servizzi u t-turiżmu. Nistennew li bejn l-2018 u l-2020 id-domanda interna ssir id-driver ewlieni u dan minħabba l-investiment privat u l-investiment pubbliku. Id-decline fl-imports nistennew li jibda jinnormalizza f’dak il-perjodu jekk kollox jibqa’ kif inhu. Konsegwentement mill-2018 ‘il quddiem iż-żieda tal-impjiegi mistennija li tibda tistrieħ. 

Din hija tabella li timmerita attenzjoni dettaljata; xi ħaġa li ma nistgħux nagħmlu hawnhekk. Skont l-aħħar tbassir tagħna Malta se tkompli tirreġistra surplus fiskali sal-2020. Għaldaqstant nistedinkom tistudjaw l-economic projections tal-2017 u l-2020 li ppubblikajna online lbieraħ. Jien ġibt miegħi xi ftit printouts ħalli wara tkunu tistgħu tarawhom. Il-konklużjoni tal-ekonomisti tagħna hija bbażata fuq previżjoni ta’ żieda fid-dħul mit-taxxa enerġizzata minn ambjent makro-ekonomiku pożittiv, permezz ta’ restrained growth fl-ispiża kurrenti u l-kontribuzzjoni tal-IIP mistennija li tilħaq il-peak tagħha fl-2017, jiġifieri fis-sena kurrenti. Wara dak, jekk ma jkunx hemm xi ħaġa sostituttiva ma nkunux nistgħu nkomplu ngħidu li it is a major contributor. Is-surplus mistenni li jonqos matul is-snin minħabba r-rallentament tad-dħul, it-tkabbir ekonomiku u minħabba l-ispiża kapitali. 

X’inhuma l-upward risks u d-downward risks huma tawtoloġiċi. Jekk tippermettuli daqsxejn ta’ humour l-upside risks tagħna huwa kif il-bankiera ċentrali jirreferu għall-possibilità li l-affarijiet imorru aħjar milli tkun qed tistenna. Ħadd għadu ma spjegali għaliex ngħidulu “risk managing”. Fuq il-banking sector nista’ nibda b’żewġ osservazzjonijiet ovvji ...    

IS-SUR ALEXANDER DEMARCO (Deputat Gvernatur): Mhux biex ninterrompik imma r-riskji huma fuq min jagħmel il-proġettazzjonijiet. 

DR MARIO VELLA: Kjarifika li hemm bżonn issir l-aktar l-aktar għax meta naqraw fuq dan is-suġġett fuq il-midja ġieli jkun hemm konfużjoni mhux ħażin. F’Malta għandna żewġ awtoritajiet ta’ superviżjoni, li huma l-Bank Ċentrali u l-MFSA. Dawn għandhom kompiti differenti u distinti minn xulxin u ma jkunx tajjeb li jiġu mħawda ma’ xulxin. Kif jaf kulħadd il-Bank Ċentrali huwa l-awtorità makro prudenzjali, jiġifieri li jiffoka fuq miżuri li jnaqqsu r-riskji għas-sistema finanzjarja kollha. Dan jiddistingwina mill-MFSA, li hija awtorità mikro prudenzjali u li hija responsabbli mill-entitajiet f’din is-sistema. Però bejnietna hemm pont istituzzjonali li huwa l-Joint Financial Stability Board, li fih hemm il-Bank Ċentrali u għandu l-MFSA, u bħala osservaturi hemm il-Ministri responsabbli. Forsi din kienet preċiżjoni żejda però xtaqna nagħmluha għall-kjarifika. Ħalli nagħtikom overview ġenerali tas-settur. 

Is-settur bankarju f’Malta jikkomprendi minn 25 bank; sitta ngħidulhom core domestic, ħamsa non-core domestic u 14 internazzjonali. Il-core domestic huma r-remit prinċipali tal-Bank Ċentrali u l-istabilità finanzjarja tas-sistema tiddependi fuqhom. Il-banek l-oħra huma importanti wkoll imma mhux daqs dawn is-sitta. Issa miċ-ċifri li se nagħtikom taraw x’qiegħed ngħid. L-assi tas-sitt banek domestiċi fit-tieni kwart tal-2017 kienu jlaħħqu s-somma ta’ €22.6 biljun. Din is-somma tikkorrispondi għal 217.8% tal-GDP. Il-ħames non-core domestic banks mhumiex fost l-aktar importanti imma jagħmlu differenza għad-depożitanti jekk ikollhom problema. B’kollox l-assi tagħhom ilaħħqu t-€2.3 biljun, li jikkorrispondi għal 21% tal-GDP. Jekk il-core domestic banks ikollhom riħ għas-sistema jiġi qisu bronkite għax dawn ikollhom cluster ta’ attivitajiet. 

Il-banek internazzjonali huma importanti? Iva, huma importanti imma wieħed irid jifhem li dawn m’għandhom l-ebda rabta organika mal-kumplament tal-ekonomija. Issa dan ma jfissirx li ma tistax tagħtihom miżura bħala perċentwali tal-
GDP. Fil-fatt they account for 218% tal-GDP imma ma jiġrilna xejn jekk jiġri xi ħaġa lilhom u allura m’hawn xejn drammatiku hawnhekk. Mhu se nikxef l-ebda sigrieti imma naħseb li lkoll tiftakru meta d-DeutscheBank telaq, kif ħadd ma nduna. Sa Settembru ta’ din is-sena s-settur bankarju kollu accounted for 457% tal-GDP. 

Din it-tabella turi b’mod ċar li s-sistema bankarja Maltija hija soda. Jekk nieħdu s-solvency, li qiegħda f’row 3, 4 u 5, naraw li kollha kemm huma għandhom capital ratios għoljin. Fil-fatt kollha huma ‘l fuq mill-minimu rikjest skont ir-regola 2. Il-core domestic banks qegħdin jaħsbu biex iżidu l-kapital in vista tal-kapital minimu rikjest mir-regolatur. Rigward il-profittabilità li hija importanti, ir-return on assets u r-return on equity huma pożittivi. Il-core domestics f’Malta they perform aħjar mill-peers tagħhom fl-Ewropa. Dawn huma fatti pubbliċi li wieħed jista’ jiċċekkjahom. Dwar likwidità nista’ ngħid li s-sistema kollha tgawdi minn livell wiesa’ ta’ likwidità, kif jindika l-proporzjon ta’ assi likwidi għal short term liabilities. U kif qed taraw dan huwa ‘l fuq mill-medja tal-Unjoni Ewropea kollha għal kull kategorija; il-core domestic, in-non-core domestic u l-internazzjonali. Il-capital position tal-core domestic baqgħet stabbli u ċjoè fuq livell ta’ 15.9%. U dan qed jirriferi għat-total capital ratio. Jekk tieħu l-minimum common equity tier 1 tara li l-medja tal-Unjoni Ewropea hija daqsxejn ikbar minn tagħna, 15.8% meta tqabbilha mal-14%, dejjem għas-sajf ta’ din is-sena. 

Ngħaddi issa għall-kwestjoni importanti tal-profittabilità. Ir-rati baxxi ta’ interess - u hawnhekk importanti l-argument tal-bidu dwar x’qed iżomm ir-rati baxxi ta’ interess li ma niddeterminawhomx aħna - għamluha aktar diffiċli biex il-banek ikomplu jgawdu mill-istess livelli ta’ profattibilità li kien hemm qabel. Imma minkejja li l-profittabilità naqset, il-core domestic banks f’Malta baqgħu jgawdu livelli ta’ profattibilità ogħla mill-peers tagħhom Ewropej. Although that is an explanation it is nothing short of remarkable. Il-core domestic banks - u hawnhekk qed nitkellmu fuq likwidità - f’Malta huma kkaratterizzati minn abbundanza ta’ likwidità. Dan jidher b’mod ċar mir-ratio ta’ self lill-klijenti kontra s-self għall-klijenti, jiġifieri dawk li s-soltu ngħidulhom d-depożiti. Id-depożiti f’Malta jiffinanzjaw 80% tal-assi tal-core banks. F’okkażjoni partikolari, fl-IFS dinner, konna daqsxejn provokattivi u għedna li ma nistgħux nifhmu għaliex il-banek, minflok isellfu lil min għandu bżonn, iġibu d-depożiti tagħhom mill-Bank Ċentrali. It is an easy way out. Issa aħna mhux qegħdin nilmentaw imma nippreferu li kieku dak jidħol fl-ekonomija. Imma hemm raġunijiet għalfejn dan mhux iseħħ. Rigward iż-żieda tal-kreditu nista’ ngħid li hawnhekk qed inħarsu lejn self lill-corporates u l-mortgages. Il-core domestic banks jinkanalaw kważi 99% tas-self totali residenti u għalhekk nikkonċentraw fuqhom meta nitkellmu fuq stabilità finanzjarja. Madwar 60% tal-balance sheet tal-core domestic banks jikkonsisti f’self lill-klijenti. Din hija baxxa meta mqabbla mal-medja Ewropea. It-total tas-self lill-klijenti kiber annwalment bi 3.8% f’Settembru 2017 meta mqabbel mal-istess xahar ta’ sena ta’ qabel. Il-mortgages kibru bi 8.6% fl-istess perjodu. 

Issa naraw daqsxejn żidied annwali u issues oħra, fosthom l-issue ta’ disintermediation. Fuq dan il-kunċett hawn konfużjoni kbira, però fi kliem sempliċi – avolja mhijiex issue sempliċi - dan jiġri meta l-klijent ta’ bank jiddeċiedi li jmur jissellef mhux minn bank. Mela jekk il-mediator huwa l-bank, meta toħroġ mill-bank u tmur tissellef minn xi mkien ieħor, b’xi mod jew ieħor you are disintermediating. Hemm ambigwitajiet f’din id-definizzjoni imma hija akkademika wisq biex nidħlu fiha issa. Nerġa’ nirrepeti li hemm evidenza ta’ disintermediation, jiġifieri dawk li ngħidulhom l-NFCs, in-non-financial corporations, fejn kull attur fil-business li mhuwiex bank jew fis-settur finanzjarju qed jistrieħu inqas fuq kreditu bankarju u qed ifittxu sorsi alternattivi ta’ funding. Issa din mhux mhijiex xi ħaġa tajba imma fiha r-riskji tagħha. 

Sur President, il-bonds maħruġa fuq il-Malta Stock Exchange laħqu l-livell ta’ 23.3% sa Settembru tal-2017. Sa Settembru 2017 kellna dawn it-tip ta’ bonds raised fuq l-iStock Exchange għal dan il-għan, u ċjoè biex jiffinanzjaw l-SMEs, eċċ. Fil-fatt sa Settembru dawn laħqu l-€1.1 biljun, ċifra li żgur mhijiex insinifikanti. Din it-trend mistennija li tkompli għaddejja b’dan il-mod. Tajjeb li wieħed isemmi li filwaqt li huwa tajjeb li l-iStock Exchange qed jiffunzjona, però dan jikkomporta ċerti riskji għax ġeneralment l-investitur Malti ta’ dak it-tip imur jixtri dak il-kupun jekk jara li huwa interessanti. Jiena naħseb li rridu nedukaw aktar biex dak li jkun jibda jistaqsi x’inhuma r-riskji u affarijiet simili għax din mhijiex problema żgħira. Din aħna ma nistgħux nidħlu fiha b’mod partikolari għax taqa’ taħt ir-remit tar-regolatur, imma żgur li hija xi ħaġa li tista’ tikkawża problemi ta’ stabilità. S’issa mhuwiex allarmanti but we need to watch it. 

Niġi issa għall-asset quality. L-issue tal-loans, balances u speċifikament in-non-performing loans. Din hija storja tajba. In-non-performing loans tal-core domestic banks niżel għal-livell ta’ 4.3%. Meta din tqabbilha mar-rata taż-żona ewro tikkompara tajjeb għax fiż-żona ewro għandek livell ta’ 4.4%, so we are not doing badly at all there. Għaliex ġara dan? Il-banek nadfu u qed ikomplu jnaddfu l-balance sheet tagħhom. Din l-operazzjoni ta’ tindif iffokat prinċiparjament fuq dak li kien hemm bżonn li tiffoka l-aktar, u ċjoè fuq is-settur corporate lokali residenti. U l-banek qed ikunu ferm aktar attenti għall-credit risk mitigation practices kif nifhmuha fir-retorika tar-regolaturi. 

Imbagħad hemm il-kwestjoni tal-asset quality tal-banek. Bond holdings jirrappreżentaw kważi kwart tal-assi totali tal-core domestic banks. Biex ma noqgħodx nirrepeti meta ngħid banek se nkun qiegħed nirriferi għall-core domestic banks. Kważi 51% ta’ dawn il-bonds jaqgħu fil-kategorija tal-medium rated u l-parti l-kbira tagħhom huma stocks tal-Gvern. Fil-fatt għandek madwar 60%. Dan jikkombaċa ma’ dak li għedtilkom qabel u fuq il-kritika li għamilna aħna. Din it-trend issa qiegħda tonqos. Fl-2011 kellek 11% tal-assi totali li kienu Malta Government securities and stocks u f’Settembru tal-2017 dawn niżlu għal 7%, li huwa sinjal tajjeb għax it does not squeeze out other borrowers. 

Sur President, fuq il-property developments se ngħaddi l-kelma lis-Sur Sandro Demarco għax jifhem aktar fuq is-suġġett.  

IS-SUR ALEXANDER DEMARCO: Hawnhekk qed naraw li kellna tendenza - speċjalment wara l-2014 – ta’ żieda fil-prezzijiet tal-proprjetà. Fil-fatt l-indiċi tela’ għal 190. Tajjeb ngħidu li din iż-żieda prinċiparjament ġejja minn żewġ fatturi; għandek iż-żieda fl-attività ekonomika li kienet issapportajta minn żieda fl-impjiegi u li allura ġabet magħha żieda fil-popolazzjoni peress li dawn l-impjiegi l-aktar li ġew meħuda kien mill-barranin. Il-fattur l-ieħor huwa minħabba żieda fit-turiżmu li allura affettwa s-settur tal-akkomodazzjoni privata, jiġifieri l-airbnbs. Dawn kienu ż-żewġ fatturi ewlenin li kkontribwixxew u ma’ dawn wieħed irid jgħid ukoll li kien hemm il-problema tas-supply li ma kenitx daqstant hemm għax meta kellna l-peak qabel il-kriżi, dak iż-żmien is-supply tal-units kienet ta’ bejn 10,000 u 11,000 permess fis-sena. Imbagħad wara l-kriżi s-supply waqgħet għal madwar 2,500 permess fis-sena u għamilna żmien twil għaddejjin f’dak il-livell. U allura meta bdiet iżżid id-domanda dak l-excess capacity li kellna bdejna narawh jisparixxi bil-mod il-mod. U issa wasalna f’punt fejn għandna nuqqas. 

Fortunatament issa qed tirrispondi s-supply għax biż-żieda fil-prezzijiet il-permessi reġgħu bdew jiżdiedu. Is-sena l-oħra żdiedu għal madwar 6,000 u din is-sena erġajna rajna żieda qawwija. Allura jekk id-domanda ma tibqax għaddejja b’ritmu qawwi ħafna għandha timmitiga ż-żieda fil-prezzijiet. Rigward il-house prices and income ratio, lilna tinteressana l-kwestjoni tal-affordabilità. U hawnhekk qed naraw li minkejja ż-żieda fil-prezzijiet kellna wkoll żieda fid-dħul fl-aħħar snin. Fil-fatt il-house prices and income ratio huwa bejn wieħed u ieħor mal-long term average, jiġifieri qiegħed fuq il-medja tal-aħħar 20 sena. Fil-fatt dan huwa wieħed mill-indikaturi li jurina li m’hemmx xi over evaluation fil-prezzijiet tal-proprjetà. 

Fl-aħħar nett għandna dawn il-key factors li qed naraw għall-banek. Bħala fatturi pożittivi għas-sistema bankarja qed naraw li l-andament ekonomiku huwa pożittiv. Fil-fatt dan kien element importanti għat-tnaqqis fin-non-performing loans li rajna matul l-aħħar tliet snin. Hemm performance tajba f’setturi li huma dipendenti fuq il-bank credit, partikolarmment fis-settur tal-proprjetà, li nistgħu ngħidu li kien kontributur ewlieni. Għandna tendenza ‘l isfel fuq in-non-performing loans minħabba l-andament ekonomiku pożittiv. Il-banek, minkejja li għandhom pressjoni fuq il-profittabilità minħabba r-rati tal-imgħaxx baxxi, dawn ma ħadux riskji żejda u xorta  baqgħu jinvestu f’high grade investment grades securities u għandhom capital and liquidity buffers b’saħħithom. 

Bħala challenging factors hemm l-issue tal-external macro economic conditions u l-geopolitical risks li jekk jaffettwaw l-ekonomija lokali b’mod negattiv jista’ ikollhom impatt fuq il-banek. Il-banek għandhom pressjoni fuq il-profittabilità tagħhom hekk kif rajna li l-profitability ratios neżlin. Minkejja dan xorta għadhom f’livelli b’saħħithom għax meta jimmaturawlhom il-bonds qed jixtru bonds dejjem b’yield inqas, u dan qed jaffettwalhom il-profittabilità tagħhom. 

DR MARIO VELLA: Fil-ħin limitat li kellna għamilna mill-aħjar li stajna.  

(off mic)

IS-SUR ALEXANDER DEMARCO: L-imports li niżlin hemm parti minnhom li ġejjin minħabba l-enerġija. Meta kellna r-riforma fis-settur tal-enerġija kellna waqa’ fl-import bill minħabba li qed nimportaw inqas żejt peress li għandna impjanti aktar effiċjenti. Dak għamel impatt u t-tieni minħabba li t-trend taż-żieda tal-attività ekonomika fis-servizzi jirrikjedu inqas importazzjoni ta’ oġġetti mhux bħall-manifattura, fejn għandek a higher import content, u allura dak qed inaqqas l-import bill tal-pajjiż. Hemmhekk qed naraw tnaqqis fil-livell tal-importazzjoni tal-pajjiż. 

DR MARIO VELLA: Hemm fatturi oħra. 

IS-SUR ALEXANDER DEMARCO: Imma dawn kienu l-aktar raġunijiet prinċipali. 

ONOR. EDWARD ZAMMIT LEWIS: Kien hemm slide minnhom li kienet turi l-capital ratios u Dr Vella semma li qiegħed ftit inqas mill-medja Ewropea. Il-fatt li qiegħed ftit inqas hemm xi impatt partikolari? Jista’ jkollna xi exposure? 

IS-SUR ALEXANDER DEMARCO: L-importanti l-minimu regolatorju. Aħna qegħdin aktar ‘il fuq mill-minimu regolatorju u issa, apparti minn hekk, dawk ir-ratios li rajna hemmhekk, iridu jiġu aġġustati għax fil-fatt għandna żewġ banek prinċipali li ħarġu l- equity biex iżidu l-kapital tagħhom. U dak ovvjament se jżid aktar għax huma żewġ banek kbar, jiġifieri se jkollhom impatt fuq dak l-average li se jgħolli l-kapital. Però xorta l-kapital huwa ferm aktar għoli mill-minimu rikjest, u allura l-banek għandhom cushion sostanzjali. 

IĊ-CHAIRPERSON: Naħseb li f’laqgħat futuri għandna naqbdu temi speċifiċi u niddiskutuhom. Pereżempju s-suġġett tal-ħaddiema barranin għandu jiġi diskuss għalih u jiġu diskussi r-ramifikazzjonijiet tiegħu. Fil-preżent il-Kumitat qed jiltaqa’ ma’ istituzzjonijiet bħal tagħkom, però naħseb li se jkollna opportunità li niltaqgħu u nitkellmu fuq suġġetti speċifiċi. F’isem il-Kumitat nirringrazzjakom ta’ din il-preżentazzjoni professjonali li tajtuna u nawgura lilkom u lill-familji tagħkom il-festi t-tajba. Nirringrazzjakom. 

Fit-8:30 p.m. il-laqgħa ġiet fi tmiemha u l-Kumitat aġġorna għal data u b’aġenda li jiġu komunikati iktar tard.

